
Skýrsla stjórnar Félags prófessora við ríkisháskóla 
 starfsárið 2024–2025  

 
 
Félag prófessora við ríkisháskóla er félag prófessora við Háskóla Íslands, Háskólann 
á Akureyri, Landbúnaðarháskóla Íslands og Háskólann á Hólum. Í þessari skýrslu er 
starfsemi félagsins á starfsárinu 2024–2025 lýst.   
  
Stjórn FPR starfsárið 2024–2025 skipuðu:  
Sigrún Ólafsdóttir HÍ, formaður  
Ólafur Páll Jónsson HÍ, varaformaður 
Zophonías Oddur Jónsson, gjaldkeri   
Eyja Margrét Jóhönnu Brynjarsdóttir, meðstjórnandi 
Guðný Björk Eydal HÍ, meðstjórnandi  
Hermína Gunnþórsdóttir HA, meðstjórnandi 
Ragna Benedikta Garðarsdóttir HÍ, meðstjórnandi  
Þóroddur Bjarnason HÍ, meðstjórnandi  
 

Félagar í FPR  
 

Virkir félagsmenn í FPR í apríl 2024 voru samtals 379 talsins.  
Karlar voru 227 og konur 152 talsins.  
  
Skipt eftir skólum:  
LBHÍ: 7 prófessorar (4 karlar og 3 konur)  
Hólum: 6 prófessorar (4 karlar og 2 konur)  
HA: 28 prófessorar (18 karlar og 10 konur)  
HÍ: 338 prófessorar (201 karlar og 137 konur)  
  
Aldursdreifing félagsfólks:  
 
Aldur  Fjöldi  Karlar  Konur  
<40 ára:      2      1       1  
40–49 ára:   61     38     23  
50–59 ára: 142    81     61  
60–69 ára 174   107     67  
Samtals  379   227   152   
  
Meðalaldur félagsfólks var 58 ár. Hlutfall kvenna var 40% og karla 60%.  

Aðalfundur og framhaldsaðalfundur 2024 
Aðalfundur félagsins var haldinn þann 7. maí 2024. Á þeim fundi voru gerðar nokkrar 
breytingar á lögum félagsins eins og fyrirkomulag um hvernig kosið er í stjórn félagsins 
og myndun trúnaðarmannaráðs. Þá var samþykkt að hækka félagsgjaldið úr 0,8% í 
0,9% af launum félagsfólks til að skapa svigrúm til að greiða í kjaradeilusjóð ef tillaga 
þar um yrði samþykkt á aðalfundinum. Tillagan var samþykkt og þar sem ekki náðist 
að afgreiða öll mál sem voru á dagskrá var fundi frestað og framhaldsaðalfundur 
haldinn þann 30. september 2024. Á þeim fundi var tillaga stjórnar að reglum um 
kjaradeilusjóð samþykkt. Jafnframt var samþykkt að gera skoðanakönnun meðal 
félagsfólks um tillögur að breytingum á úthlutunarreglum Ritlauna- og rannsóknasjóðs 
prófessora sem lagðar voru fram á fundinum.  
 

 

Mörg mál komu til umræðu og afgreiðslu í stjórn félagsins á 
starfsárinu.  

 
Kjaramál 
 

Stærsta verkefni ársins voru kjaraviðræður FPR við ríkið. Þeim lauk með undirritun 
samnings þann 8. apríl 2025 og samþykkt félagsfólks þann 15. apríl. 
 
Fundir samninganefndar FPR 
Háskólafélögin þrjú, FPR, Félag háskólakennara (FH) og Félag háskólakennara á 
Akureyri (FHA), unnu í upphafi náið saman í tengslum við kjaraviðræður við 
Samninganefnd ríkisins (SNR) og lögðu fram sameiginlega kröfugerð. Fundir með 
SNR eftir aðalfund félagsins hófust 21. júní 2024 og var síðasti fundurinn í samfloti 
félaganna þriggja þann 13. september, en samtals voru þeir 6 talsins. Samstarfinu 
lauk með því að FH og FHA ákváðu að undirrita þann samning sem SNR bauð á þeim 
tímapunkti. Samninganefnd FPR taldi þann samning óásættanlegan.  
 
Þar sem samningaviðræður við SNR báru ekki árangur vísaði stjórn FPR kjaradeilunni 
til ríkissáttasemjara þann 16. september 2024. Samninganefnd félagsins átti sinn 
fyrsta fund hjá ríkissáttasemjara þann 19. október 2024. Samtals voru 14 fundir á þeim 
vettvangi en sá síðasti var haldinn 7. apríl 2025 þegar samningar náðust að lokum.  
 
Í tengslum við kjaraviðræðurnar fundaði samninganefnd einnig með rektor HÍ, 
fjármálanefnd HÍ, framkvæmdastjóra miðlægrar stjórnsýslu HÍ, fjármálastjóra og 
mannauðsstjóra. Þá voru fundir með formanni, lögmanni og hagfræðingi BHM og fleiri 
aðilum. Samninganefndin átti svo fund með menningar-, nýsköpunar- og 
háskólaráðherra til að ræða vanfjármögnun háskólastigsins. Stjórnarmenn rituðu 
einnig greinar í fjölmiðla til þess að vekja athygli á kjaramálum félagsfólks og 
fjárhagsstöðu háskólans í heild.  
 
Kjarasamningur samþykktur 
Eins og fram hefur komið var kjarasamningur FPR við ríkið undirritaður þann 8. apríl 
2025. Samningurinn var kynntur félagsfólki 10. apríl. Atkvæðagreiðsla um samninginn 
hófst þann sama dag og lauk á hádegi 15. apríl. Samningurinn var samþykktur með 
miklum meirihluta greiddra atkvæða. Á kjörskrá FPR voru 379 félagar. Í atkvæða- 

greiðslunni tóku 267 félagar þátt eða 70,45%. Þeir sem samþykktu samninginn voru 
236 (91,83%) en 21 kaus gegn honum (8,17%). 
 
Um er að ræða a) breytingu og framlengingu á miðlægum kjarasamningi með 
gildistíma frá 1. apríl 2024 til 31. mars 2028 og b) samkomulag við ríkisháskólana fjóra, 
Háskóla Íslands, Háskólann á Akureyri, Háskólann á Hólum og Landbúnaðarháskóla 
Íslands, sem kveður nánar á um tiltekna þætti kjarasamnings.  
 
Hækkun grunnlauna verður samanlagt um 18,1% yfir samningstímabilið, að meðaltali. 
Samningurinn gildir afturvirkt og því fékk félagsfólk uppsafnaða afturvirka hækkun 
greidda þann 1. maí 2025. Að mestu er samningurinn sambærilegur þeim sem SNR 
hefur gert við önnur félög BHM, sem hljóða upp á 15,19% hækkun yfir 
samningstímann. Í samkomulagi FPR við opinberu háskólana eru prófessorum að auki 
tryggð tvö aukaþrep í launatöflu í stað eins áður, sem jafngildir 2,5% hækkun ofan á 
þá hækkun sem miðlægur kjarasamningur kveður á um. Sú hækkun kemur til 
framkvæmdar með breytingum á framgangsreglum sem taka gildi 1. september 2025. 
Launaflokkum fjölgar í 23 á samningstímabilinu, en enn sem komið er eru þeir flokkar 
ekki virkjaðir. Með samningnum fylgir þó samkomulag við háskólana um að á 
samningstímabilinu verði launaröðun endurskoðuð og stefnt verði að því að virkja 
flokka umfram flokk 18, eins og nú er.  
 
Í kjarasamningnum er bókun um að kannað verði að taka upp virðismat starfa. Með 
því er átt við að störf háskólakennara (FH, FHA og FPR) verði metin með tilliti til 
menntunarkrafna, sérhæfingar, hæfni, ábyrgðar, álags og vinnuumhverfis. 
Samninganefnd FPR telur laun félagsfólks vanmetin með tilliti til þessara þátta. Verði 
virðismatskerfi innleitt í kjölfar þessarar vinnu mun það liggja til grundvallar 
grunnlaunasetningu og verður sjálft starfið þannig metið til grunnlauna í stað 
starfsmannsins sem því gegnir. Slík kerfi er verið að innleiða í fleiri löndum og til eru 
fordæmi sem verða skoðuð. Með kjarasamningnum og samkomulaginu fylgdu ýmsar 
aðrar bókanir um ríkari aðkomu stéttarfélaganna að ákvarðanatöku um kaup og kjör 
og reikniflokka.  
 
Lögfræðiálit 
Í tengslum við kjarasamningsgerð kallaði félagið eftir lögfræðiáliti í tveimur málum. 
Annað fjallaði um grunnlaunasetningu prófessora m.t.t. menntunar og þær breytingar 
sem gerðar voru á kjarasamningum og stofnanasamningum í kjölfar úrskurðar 
gerðardóms á grundvelli laga nr. 31/2015. Seinna málið er um ákvæði stofnana-
samnings FPR við HÍ um kennsluyfirvinnu.  
 
Fæðisfé 
Formenn og framkvæmdastjórar FPR og FH áttu fund með mannauðsstjóra HÍ vegna 
fyrirhugaðra breytinga á fæðisfé hjá skólanum. Í kjölfarið var stofnuð nefnd sem Ólafur 
Páll Jónsson varaformaður FPR sat í fyrir hönd félagsins. Nefndin skilaði af sér skýrslu 
í kjölfar heimsókna á vinnustaði og viðtala við starfsfólk á öllum sviðum HÍ. Ákvörðun 
HÍ, sem tekur gildi þann 1. ágúst 2025, gengur í berhögg við niðurstöður nefndarinnar. 
 
Umsagnir 
Stjórn félagsins skrifaði umsögn um tillögur um breytingar á matskerfi opinberra 
háskóla en tillögur þar að lútandi bárust félaginu frá stjórn matskerfisins í lok október 
2024. 

Þá skilaði stjórn inn umsögn um tillögur að breytingum á reglum um ótímabundna 
ráðningu akademískra starfsmanna að loknum reynslutíma en tillögur þar um bárust 
félaginu um miðjan febrúar 2025.  
 
 

Málþing og félagsfundir 
 

Málþing um matskerfi opinberra háskóla 
FPR, FH og FHA stóðu fyrir málþingi um matskerfi opinberra háskóla sem fór fram 
þann 8. maí 2024 í fyrirlestrasal Þjóðminjasafns Íslands og í streymi. Fjallað var um 
stöðu og sögu matskerfis opinberra háskóla, tilgang þess og markmið. Þá voru kynnt 
viðhorf akademísks starfsfólks til vinnumatskerfisins og horft til framtíðar í þeim efnum. 
Megintilgangurinn var að hvetja til samtals og því var boðið upp á vinnustofur til að fá 
fram sjónarmið félagsfólks. Fram kom að skiptar skoðanir eru á kerfinu. Málþingið gekk 
vel og þátttaka mjög góð. Glærur fyrirlesara eru aðgengilegur á heimasíðu félagsins.  
 
Fundur um háskólamál með framboðum til Alþingis  
Félagið stóð fyrir opnum fundi um málefni háskólanna með framboðum til Alþingis-
kosninga 30. nóvember 2024. Fundurinn var þann 25. nóvember 2024 í Öskju, 
húsnæði HÍ, og í streymi. Um 170 manns sóttu fundinn en um helmingur þeirra var á 
netinu. Margt fróðlegt kom fram á fundinum, umræður voru góðar og athyglisvert að 
hlusta á mismunandi sjónarmið um þetta mikilvæga málefni. Fundurinn var haldinn í 
samstarfi við FH, FHA, Landssamtök íslenskra stúdenta og FEDON - Félag 
doktorsnema og nýdoktora við HÍ. Fulltrúar þeirra stjórnmálaflokka sem buðu sig fram 
á landsvísu tilkynntu komu sína. Þeir fengu spurningar til að svara á fundinum sem 
sneru að fjármögnun háskólanna, gæðum háskólanáms, samkeppnishæfi og 
launakjörum sem dæmi. 
 
 

 
Frá fundi með frambjóðendum til Alþingis þann 25. nóvember 2024 

Á fundinum var rædd sú alvarlega staða sem opinberir háskólar á Íslandi standa 
frammi fyrir, sem á rætur að rekja til undirfjármögnunar þeirra og lýsir sér meðal annars 
í síauknu álagi á starfsfólk og því að kaupmáttur prófessora hefur staðið í stað síðan 
2016 auk hárrar tíðni starfsfólks með alvarleg kulnunareinkenni. Þrátt fyrir áratuga 
loforð um annað er Ísland enn langt undir meðaltali Norðurlandanna þegar kemur að 
fjármögnun háskólakerfisins og þær breytingar sem gerðar voru á námslánum í 
gegnum Menntasjóð virðast ekki vera að virka fyrir stóran hluta  nemenda. Því eru 
blikur á lofti hvað varðar raunverulegt jafnrétti til náms á Íslandi. 
Á heimasíðu félagsins má nálgast upptöku af fundinum, ljósmyndir, glærur um 
aðstæður í opinberum háskólum ásamt spurningum sem framboðin fengu fyrir fundinn. 
 
 

 
Frá fundi með frambjóðendum til Alþingis þann 25. nóvember 2024 

 
 
BHM skipulagði einnig fundi með fulltrúum stjórnmálaflokkanna og tók formaður þátt í 
þeim. Bandalagið sendi þeim spurningar sem snúa að málum sem voru efst á baugi 
hjá aðildarfélögum þess og þarf að taka afstöðu til á kjörtímabilinu.  
 
Fundaröð í tengslum við rektorskjör við HÍ 
Félagið átti afar góða og skemmtilega einstaklingsfundi með frambjóðendum til rektors 
Háskóla Íslands dagana 19. og 24. febrúar 2025. Áhersla var lögð á þau mál sem 
tengjast akademísku starfsfólki eins og kjör og starfsaðstæður. Þátttaka á fundunum 
var góð en þeir voru haldnir í Odda og á netinu. Áhugaverðar umræður sköpuðust um 
stöðu háskólamála, kjaramál, starfsaðstæður, framtíð HÍ og háskólakerfisins og sýn 
hvers frambjóðenda ef hann/hún yrði rektor. Þann 19. febrúar mættu Björn 
Þorsteinsson og Ingibjörg Gunnarsdóttir og 24. febrúar mættu þau Magnús Karl 
Magnússon, Kolbrún Þ. Pálsdóttir og Silja Bára Ómarsdóttir. 
 
Félagið, í samstarfi við FH, átti að auki góðan og áhugaverðan fund með sömu 
frambjóðendum þann 6. mars síðastliðinn. Þátttaka var afar góð en um 150 manns 
tóku þátt, um helmingur kom í Odda 101 og aðrir voru á Teams. 

Í byrjun fundar fengu frambjóðendur tækifæri til að segja frá sinni sýn á framtíð HÍ með 
áherslu á málefni starfsfólks. Eftir það svöruðu þeir spurningum um vanfjármögnun 
Háskólans, kjaramál og starfsaðstæður starfsfólks og sögðu að lokum frá sínum 
áherslum ef þeir næðu kjöri. 
 
Þá var félagið með fjarfund þann 12. mars með frambjóðandanum Ganna Pogrebna 
sem starfar í Ástralíu. 
 
Félagið hélt fund með þeim tveimur frambjóðendum sem komust áfram í seinni 
umferð, Magnúsi Karli Magnússyni og Silju Báru Ómarsdóttur, þann 24. mars. 
 
 

 
Rektorsframbjóðendur á fundi FPR og FH þann 6. mars 2025 

 
 
 

Málþing um stöðu og framtíð HÍ 
Í tilefni af nýafstöðnum rektorskosningum efndu FPR og Vísindafélag Íslands til 
málþings um stöðu og áskoranir HÍ. Málþingið, sem bar yfirskriftina Akademía á 
tímamótum – Staða og áskoranir HÍ, var haldið þann 29. apríl í Háskólabíói og á 
Teams. Formaður FPR var með inngang í upphafi fundar. Rúnar Vilhjálmsson, 
prófessor og forseti Vísindafélags Íslands, fjallaði svo um stöðu og áskoranir HÍ. 
Steinunn Gestsdóttir aðstoðarrektor kennslu var með erindi um áskoranir HÍ í 
kennslumálum og Yrsa Bergmann Sverrisdóttir prófessor fjallaði um áskoranir í 
vísindamálum við skólann. Lokaorðin voru í höndum nýkjörins rektors HÍ, Silju Báru R. 
Ómarsdóttur. Glærur fyrirlesara eru á heimasíðu félagsins. 

Almenn félagsstörf  
 

Skrifstofa félagsins  
Skrifstofa FPR flutti í Borgartún 27, 2. hæð, þann 8. nóvember 2023 ásamt níu öðrum 
aðildarfélögum BHM og var FH eitt af þeim. Aðalskrifstofa BHM er á 1. hæð og Viska 
flutti inn á 3. hæð í nóvember 2024.  
 
Sími skrifstofunnar er opinn alla virka daga frá kl. 10–12. Ef fólk vill koma á skrifstofuna 
í viðtal eða vegna annarra erinda er best að bóka fyrir fram með því að hringja eða 
senda tölvupóst. Framkvæmdastjóri félagsins er Lilja Þorgeirsdóttir. Starfshlutfall 
framkvæmdastjóra var 100% frá 1. janúar til loka júní vegna álags tengdu kjara- 
samningum og aukningu á umsóknum í Starfsþróunarsjóð prófessora. Starfshlutfallið 
var síðan lækkað í 80% frá 1. júlí 2024. 
 
Stjórnarstörf og fundir 
Á starfsárinu voru haldnir 25 stjórnarfundir. Fundargerðir stjórnar eru aðgengilegar á 
heimasíðu félagsins. Auk þess voru vinnufundir samninganefndar FPR í tengslum við 
kröfugerð félagsins í kjarasamningum auk fleiri funda vegna kjarasamningsviðræðna 
eins og áður hefur komið fram. 
 
Félagsfundir 
Eftir að hafa reynt tvisvar að fara til Akureyrar en ekki komist vegna ófærðar hélt 
formaður fund á Teams með félagsfólki í HA þann 12. nóvember 2024 og fund með 
rektor skólans þann sama dag. Efni fundarins var staðan í kjaramálum og aðstæður 
hjá HA, auk þess sem opnað var fyrir önnur mál. Fundurinn var haldinn í samstarfi við 
Hermínu Gunnþórsdóttur, prófessor við HA og fulltrúa í stjórn félagsins. 
 
Könnun og félagsfundur um Ritlauna- og rannsóknasjóð prófessora 
Félagið stóð fyrir könnun um Ritlauna- og rannsóknasjóð prófessora í nóvember 2024. 
Niðurstöðurnar voru kynntar á félagsfundi þann 22. janúar 2025. Fundurinn var í 
Veröld og á Teams og var þátttaka mjög góð. 
 
Könnunin var gerð meðal félagsfólks og var svarhlutfallið rúmlega 57%. Ragna B. 
Garðarsdóttir, prófessor og stjórnarmeðlimur FPR, sá um úrvinnslu á gögnum. 
Niðurstöður könnunarinnar sýna að skiptar skoðanir eru á sumum reglum sjóðsins en 
ekki öðrum. Sem dæmi vill meirihluti svarenda að stigaþröskuldur verði lækkaður í sjö 
stig við úthlutun og að prófessorar fái greitt úr sjóðnum í samræmi við starfshlutfall. 
Niðurstöður á öðrum þáttum sem spurt var um voru ekki eins afgerandi, svo sem 
viðmið við þak á greiðslum og hvort breyta ætti tímabili sem greitt er fyrir í meðaltal 
undanfarinna þriggja ára í stað eins árs. Glærur með niðurstöðunum eru á heimasíðu 
félagsins. Ákveðið var að rýna betur í niðurstöðurnar með eigindlegri rannsókn á 
kostum og göllum sjóðsins og hvernig hann mótar rannsóknarvinnu prófessora. Skipuð 
hefur verið nefnd til að vinna þá rannsókn og verða niðurstöðurnar kynntar á 
umræðufundi þegar þær liggja fyrir. 
 
Jólaboð emeríta 
Hið árlega jólaboð emeríta með stjórn FPR var haldið þann 3. desember í Safnaðar-
heimili Fríkirkjunnar. Gestur kvöldsins var Geir Sigurðsson prófessor sem kynnti nýju 
skáldsöguna sína, Óljós. Bókin fjallar um prófessor sem er að fara á eftirlaun. 
Kynningin var mjög áhugaverð og skemmtileg. Samtals komu 55 manns. Þá var 



8 
 

jólaboð emeríta haldið í fyrsta sinn á Akureyri þann 10. desember og mættu átta 
manns í það. Þeir sem fá boð eru þeir sem vilja vera áfram á póstlista félagsins eftir 
að hafa látið af störfum en beiðni þar um þarf að berast skrifstofunni.   

 

Móttaka á Bessastöðum  
Formaður fékk boð frá forseta Íslands Höllu Tómasdóttur um að mæta til móttöku á 
Bessastöðum þann 1. janúar, en boðið var fyrir formenn verkalýðs- og stéttarfélaga. 
Vegna veikinda í fjölskyldunni forfallaðist formaður á síðustu stundu.  
 
Norrænt samstarf  
Hinn árlegi fundur norrænu háskólafélaganna var haldinn í Bergen, Noregi dagana 
10.–12. júní 2024 og gekk vel. Frá Íslandi tóku þátt fulltrúar frá FPR (2), FH (4) og FHA 
(1), eða samtals 7 manns. Frá FPR var auk formanns Ragna Benedikta Garðarsdóttir. 
Dagskrá fundarins var fjölbreytt og umræður gefandi. Meðal annars var rætt um 
akademískt frelsi, þverrandi jafningjastjórnun innan háskóla og fleira. Þá kynntu félögin 
starfsemi sína. Næsti fundur verður í Vaasa í Finnlandi dagana 10.–12. júní 2025. Gert 
er ráð fyrir að þrír fulltrúar FPR fari á þann fund. 
 
Skýrsla um akademískt frelsi á Norðurlöndum 
Stéttarfélög akademískra starfsmanna á Norðurlöndum tók saman skýrslu um stöðu 
akademísks frelsis innan Norðurlandanna. Í skýrslunni er fjallað um núverandi stöðu 
sem og þær hættur og ógnir er steðja að akademísku frelsi í Danmörku, Finnlandi, 
Noregi, Íslandi og Svíþjóð. Í skýrslunni er fjallað um skilgreiningu á akademísku frelsi 
og mikilvægi þess fyrir háskóla og háskólastofnanir, auk þess sem staðan í hverju 
landi fyrir sig er greind. Þá er litið til framtíðar, en brýnt er að Norðurlöndin standi vörð 
um akademískt frelsi, norrænu samfélagi til velfarnaðar. Loks eru tilmæli til stjórnvalda 
á Norðurlöndunum, varnaðarorð og tillögur til úrbóta. Skýrslunni var dreift til ráðuneyta 
menntamála, rektora og háskólaráða. Fulltrúar á fundi Norðurlandaráðs, sem haldinn 
var á Íslandi í lok október 2024, fengu eintak af skýrslunni við innritun á fundinn.  
 
Skýrslan er á ensku og er yfirskrift hennar „Academic Freedom in the Nordics: 
Legislation, Practice, Challenges. A report from Nordic academic trade unions 2024“. 
Þá birtist grein um málið á Visir.is þann 28. október 2024 undir yfirskriftinni 
„Akademískt frelsi er í hættu – Tími til aðgerða“, skrifuð af formönnum FPR, FH og 
FHA. Samhljóða grein birtist í samstarfslöndunum sama dag. Skýrsluna og greinina 
má nálgast á heimasíðu félagsins. Fyrir hönd FPR komu Henry Alexander Henrysson 
og Hólmfríður Garðarsdóttir að ritun skýrslunnar. Fulltrúi FH var Ármann Höskuldsson. 
 
Trúnaðarmannaráð 
Fundur trúnaðarmannaráðs var áætlaður í lok mars en var frestað vegna kjara- 
samninga. Stefnt er að fundi ráðsins fljótlega eftir aðalfund. 
 
Stefnumótunarþing BHM 
Stefnumótunarþing BHM var haldið 20. febrúar 2025 á Hótel Hilton í Reykjavík. Fyrir 
hádegi var stefnumótunarþing en eftir hádegi var rýnt í innri stefnu BHM. Fjórir 
fulltrúar úr stjórn FPR tóku þátt á þinginu ásamt framkvæmdastjóra. 
 
Fræðsla um virðismat starfa 
Jafnlaunastofa stendur fyrir fræðsludögum í maí um þróun virðismatskerfa í þágu 
launajafnréttis. Þrír fulltrúar félagsins eru skráðir á námskeiðið þann 12. maí. Mikilvægt 

er að taka þátt þar sem síðustu kjarasamningar innihéldu bókun þess eðlis að í 
sameiningu skuli samningsaðilar skoða að taka upp virðismatskerfi. 
 

 

Starfsþróunarsjóður prófessora 
 

Í stjórn Starfsþróunarsjóðs prófessora (SP) 2024–2026 eru eftirtaldir fimm fulltrúar:  
Frá FPR þau Oddný G. Sverrisdóttir formaður stjórnar og Bjarni Bessason sem tók við 
af Eyvindi G. Gunnarssyni í október 2024 þegar hann fór til annarra starfa. Fulltrúar 
ríkisháskólanna eru þeir Guðmundur R. Jónsson frá HÍ og Kristinn P. Magnússon frá 
HA. Fulltrúi Fjármála- og efnahagsráðuneytisins er Halldóra Friðjónsdóttir. 
Framkvæmdastjóri sjóðsins er Lilja Þorgeirsdóttir. 
 
Eins og áður hefur komið fram í fyrri skýrslum var samþykkt að stofna Starfsþróunar-
sjóðinn með sérstakri bókun í kjarasamningi FPR og SNR þann 7. október 2011. Fyrsti 
fundur stjórnar sjóðsins var 24. febrúar 2012 og var fyrst úthlutað úr honum í nóvember 
sama ár.  
 
Úthlutun styrkja úr sjóðnum hefur fjölgað síðustu ár fyrir utan árin 2020 og 2021 þegar 
styrkjum fækkaði í Covid-faraldrinum. Á árinu 2024 var 262 styrkjum úthlutað og hafa 
þeir aldrei verið fleiri. Í lok apríl 2025 var búið að afgreiða 42 umsóknir og 15 umsóknir 
biðu afgreiðslu. Heildarupphæð úthlutunar 2024 var 52,7 m.kr. sem er 7,2 m.kr. hærri 
upphæð en árið 2023. Þá var sjóðurinn rekinn með tæplega 12 m.kr. halla borið saman 
við um 4,8 m.kr. árið áður. Þrátt fyrir það var ákveðið að lækka ekki hámarks-
styrkupphæð hvers og eins þar sem staða sjóðsins er góð.  
 
Yfirlit yfir fjölda styrkja á árunum 2012–2024 
Til fróðleiks er hér yfirlit yfir fjölda styrkja frá því að sjóðurinn var stofnaður árið 2012 
til og með 2024. Einnig kemur fram fjöldi funda stjórnar sjóðsins og heildarupphæð 
sem úthlutað var á hverju ári: 
    

 
 
Ár 

 
Fjöldi 
styrkja
  

 
Fjöldi 
funda 

 
 
 Samtals úthlutað  
    

2012 3 1 294 þús.kr. 

2013 36 4    5,7 m.kr. 

2014  64  5 12,4 m.kr. 

2015 74  6 13,9 m.kr. 

2016 119 8 22,3 m.kr. 

2017 183 7 28,7 m.kr. 

2018 166  7 26,4 m.kr. 

2019 194  7 31,9 m.kr. 

2020 60 4   7,8 m.kr. 

2021 53 4   4,8 m.kr. 

2022 186 6 27,2 m.kr. 

2023 242 7 45,5 m.kr. 

2024 262 7 52,7 m.kr. 
Yfirlit yfir fjölda styrkja SP, stjórnarfunda og úthlutana árin 2012–2024 

Á árinu 2024 var ekki veitt fé í Sáttmálasjóð HÍ og það sama á við um árið 2025, en 
mikil óvissa ríkir um framtíð hans. Rekja má fjölgun umsókna í SP til þessarar stefnu- 
breytingar háskólans. Með það í huga hefur stjórn sjóðsins unnið að endurskoðun á 
reglum sjóðsins. Markmiðið er jafnframt að finna leiðir til að auðvelda fólki að sækja 
um styrk og einfalda yfirferð umsókna.  
 
Sjóðurinn greiðir 15% hlutfall af launakostnaði framkvæmdastjóra félagsins og 25% af 
öðrum sameiginlegum kostnaði af rekstri skrifstofunnar. Er það sama hlutfall og árið 
2023. 
 

 

Nefndir og ráð 
 

Kjörnefnd 
Kjörnefnd félagsins tók fyrst til starfa fyrir aðalfund 2023 samkvæmt nýjum lögum FPR. 
Á þeim fundi var hún endurkjörin til þriggja ára og starfar eftir verklagsreglum sem tóku 
gildi fyrir aðalfund 2024. 
 
Í kjörnefnd eru eftirtaldir fulltrúar: 
Engilbert Sigurðsson, prófessor við Læknadeild HÍ.  
Ingibjörg Svala Jónsdóttir, prófessor við Líf- og umhverfisvísindadeild HÍ.  
Steinunn Hrafnsdóttir, prófessor við Félagsráðgjafardeild HÍ.  
Starfsmaður kjörnefndar er Lilja Þorgeirsdóttir framkvæmdastjóri.  
 
Skoðunarmenn reikninga 
Skoðunarmenn reikninga félagsins eru Gísli Már Gíslason og Þórólfur Matthíasson en 
báðir eru prófessorar emeriti og hafa starfað fyrir félagið. 
 
Trúnaðarfólk félagsins  
Stjórnarmeðlimir FPR gegna störfum trúnaðarmanna við sín svið en að auki skipa 
Landbúnaðarháskólinn og Háskólinn á Hólum hvor sinn trúnaðarmanninn. Ása L. 
Aradóttir er trúnaðarmaður við Landbúnaðarháskólann og Bjarni K. Kristjánsson við 
Háskólann á Hólum.  
 
Bakhópur um virðismat starfa 
Kolbrún Halldórsdóttir formaður BHM er í stýrihóp forsætisráðuneytisins um virðismat 
starfa í þágu launajafnréttis. Með henni starfar bakhópur um málið. Í þeim hópi eru 
sérfræðingar BHM ásamt fulltrúum aðildarfélaga bandalagsins. Fulltrúi FPR í 
bakhópnum er Gylfi Magnússon prófessor. 
 
Samninganefnd FPR 
Í samninganefnd félagsins voru eftirfarandi: Sigrún Ólafsdóttir formaður, Ólafur Páll 
Jónsson og Ragna Benedikta Garðarsdóttir.  
 

 
Reykjavík, 13. maí 2025  

 

Fyrir hönd stjórnar Félags prófessora við ríkisháskóla  
  

Sigrún Ólafsdóttir, formaður  


